
Kirish. Jinoyat-protsessual huquqida isbot qilish - bu jinoyat ishi bo‘yicha haqiqatni
bilish jarayoni bo‘lib, uning mazmunini ish uchun muhim ahamiyatga ega holatlar yuzasidan
haqiqiy dalillarni to‘plash, tekshirish va baholash tashkil etadi[1].

O‘zbekiston Respublikasi Jinoyat-protsessual kodeksining (JPK) 85-moddasida isbot
qilish “ishni qonuniy, asoslangan va adolatli hal gilish uchun ahamiyatga ega bo‘lgan
holatlar to‘g'risidagi haqiqatni aniqlash maqsadida dalillarni to‘plash, tekshirish va
baholashdan iborat jarayon” deb ta'riflangan[2]. Demak, isbot gilishning asosiy maqgsadi -
jinoyat ishini hal etish uchun zarur barcha faktik holatlarni aniqlash, ya'ni obyektiv haqiqatga
erishishdir.

Isbot qilish tushunchasining mazmunini to‘g‘ri va to‘liq anglash uchun uning lug‘aviy
ma’nosini bilib olish magsadga muvofiq. O‘zbek tilining izohli lug‘atida isbot qilish “fikr, da’vo,
faraz va shu kabilarning to‘g‘riligini yoki bo‘lib o‘tgan voqea-hodisaning chinligini dalil, hujjat
bilan tasdiqlash”, “biror qoida yoki da’voning to‘gTiligini boshqa ma’lum qoidalar asosida
mantiqiy mulohaza va dalillar bilan tasdiqlash, isbotlash” [3] kabi ma’nolarda tushunilishi gayd
etilgan.

436


mailto:info@akadmvd.uz
https://doi.org/10.47390/SPR1342V5I12Y2025N77

SCIENCEPROBLEMS.UZ-ljtimoiy-gumanitar fanlarning dolzarb muammolari Ne 12 (5) - 2025

Isbot qilish faoliyati jinoyat protsessining barcha bosqgichlarida amalga oshiriladi.
Surishtiruv, dastlabki tergov va sud jarayonida surishtiruvchi, tergovchi, prokuror va sud
isbotlash vazifasini bajaruvchi asosiy subyektlar hisoblanadi[2]. Jinoyat-protsessual
kodeksining 86-moddasiga ko‘ra, isbot qilish ishtirokchilari qatoriga surishtiruvchi,
tergovchi, prokuror va suddan tashqari, himoyachi va jamoat himoyachisi, ayblovchi va jamoat
ayblovchisi hamda gumon qilinuvchi, ayblanuvchi, sudlanuvchilar ham kiradi[2]. Shuningdek,
jabrlanuvchi, fugaroviy da’vogar va javobgar va ularning vakillari ham o‘z manfaatlari doirasida
isbotlash jarayonida qatnashish huquqiga ega. Isbot qilishda guvohlar, ekspertlar,
mutaxassislar, tarjimonlar, xolislar kabi boshga shaxslar ham ishtirok etib, dalillarni to‘plash,
tekshirish va baholash bilan bog‘liq huqugqlarini amalga oshiradilar[2]. Ko‘rinib turibdiki,
jinoyat ishini ko‘rishda haqiqatni aniqlash - kollegial jarayon bo‘lib, unda taraflar va protsess
ishtirokchilarining barchasi muayyan rol va huquqglarga ega.

Adabiyotlar tahlili va metodologiyasi. B.A.Mirenskiy isbotlash tushunchasiga butun
jinoyat-protsessual faoliyatga singib ketgan va jinoyat protsessi vazifalarining ish bo‘yicha
haqgiqatni aniglash orqali amalga oshirilishini ta’'minlaydigan murakkab jarayon deb ta’rif berib,
isbot qilishning bosqichlari qatoriga dalillarni aniqlashni ham kiritadi[4].

N.V.Palchikova[5], N.P.Sareva[6], Yu.V.Shelegov[7], S.V.Kornakova[8] lar tomonidan
ilgari surilgan isbot qilish tushunchasi va bosqichlari amaldagi JPKdagi talqinga o‘xshash bo‘lib,
ularning ta’kidlashicha, isbot qilish dalillarni to‘plash, tekshirish va baholashdan iborat.

B.A.Azizxodjayev isbot qilishning strukturasini shakllantirishga harakat qilgan, uning
fikriga ko‘ra, isbot qilish tergov tusmollarini ilgari surish va ularni dinamik rivojlantirish, har
bir tusmolga oid dalillarni to‘plash, to‘plangan dalillarni o‘rganish (tekshirish), baholash va ish
bo‘yicha asoslantirilgan protsessual qarorlar gabul qilishdan iborat[27]. Shunga yaqin fikrlarni
D.M.Mirazov, I.E.Xojanazarov va Sh.N.Berdiyarovlar ham bildirganlar. Ularga ko‘ra isbot qilish
tergov tusmollarini ilgari surish, dalillarni to‘plash, tekshirish va baholashdan iborat bo‘lgan
jarayondir[9].

Muhokama. Isbot qilish jarayonida dalil tushunchasi markaziy o‘rinni egallaydi.
JPKning 81-moddasida ish bo‘yicha ahamiyatga ega har qanday faktik ma’lumotlar dalil sifatida
e’tirof etilishi hamda bunday ma’lumotlar quyidagi manbalardan olinishi mumkinligi qayd
etilgan: guvoh, jabrlanuvchi, gumon qilinuvchi va ayblanuvchining ko‘rsatuvlari,
mutaxassis, ekspertning xulosasi, ashyoviy dalillar, hujjatlar va boshqgalar[10]. Ushbu
dalillar vositasida jinoyat ishi doirasida tekshirilishi lozim bo‘lgan holatlar (jinoyatning sodir
etilgani, kim tomonidan sodir etilgani, ayblilik darajasi, oqgibatlari, engillashtiruvchi yoki
og'irlashtiruvchi holatlar va bosh.) aniglanadi. Jumladan, JPKning 82-moddasi jinoyatda
ayblash va hukm chiqgarish uchun asos bo‘ladigan holatlarni, 83-moddasi reabilitatsiya (oglov)
uchun asos bo‘ladigan holatlarni, 84-moddasi esa ayblilik masalasi hal gilinmay turib ishni
tugatish uchun asos bo‘luvchi holatlarni belgilab bergan[11]. Bu normalar mohiyatan isbotlash
predmetini, ya’'ni aynan qaysi holatlar isbotlanishi lozimligini ko‘rsatadi. Masalan, har bir
jinoyat ishi bo‘yicha quyidagilar isbot qilinishi kerak:

jinoyat hodisasi (vogea, sodir bo‘lish vaqti, joyi, usuli va boshqalar);

ayblanuvchining ushbu hodisaga aloqadorligi (aybi, gasdi yoki ehtiyotsizligi);

aybdorning shaxsini tavsiflovchi holatlar;

jabrlanuvchiga etkazilgan zarar miqdori va xususiyati;

javobgarlikni og‘irlashtiruvchi yoki engillashtiruvchi holatlar va hokazolar[12].

Isbot qilish mavzusi (predmeti) tarkibiga kiruvchi ushbu holatlarni ishonchli dalillar
bilan tasdiglash lozim. Shu bois, tergov va sud jarayonida topilgan har bir dalil ushbu savollarga
javob berishga xizmat gilmog‘i darkor. Masalan, qotillik jinoyati bo‘yicha isbotlash predmeti
doirasida: hodisaning rostdan ham sodir bo‘lgani, marhumning o‘lim sababi, gumon
qilinuvchining qilmishga alogadorligi, jinoyat quroli, jinoyat sodir etish motivi, aybni
og'irlashtiruvchi holatlar (masalan, shafqatsizlik bilan sodir etilganligi) yoki engillashtiruvchi
holatlar (masalan, zaruriy mudofaa holatida sodir bo‘lgani) va boshqalar aniqglanishi zarur.
Buning uchun tergov davomida dalillar yig‘iladi, guvohlar so‘roq qilinadi, ashyoviy dalillar
(masalan, qurol-yarog’, izlar) aniqlanadi, ekspertiza o‘tkaziladi va hokazo. Shundan so‘ng
mazkur dalillar har tomonlama tekshirilib, sudda ularning haqiqiyligi tahlil etiladi va huquqiy
baho beriladi.

Isbot qilish jarayonida haqiqat prinsipi muhim orin tutadi. Jinoyat-protsessual
gonunchilik tergov va sud organlaridan ish bo‘yicha haqigatni to‘liq, har tomonlama va
obyektiv ravishda aniqlashni talab giladi. Shu magsadda qonun dalillarni erkin baholash
prinsipini ham nazarda tutgan: ya’ni sud va tergov organlari dalillarning ishonchliligi va
ularning ishga aloqadorligini oz ichki ishonchiga ko‘ra, qonun va vijdon amriga muvofiq
baholaydi; hech qanday dalil oldindan belgilangan kuchga ega emas (JPK 95-moddasi) [13].
Masalan, faqat ayblanuvchi ko‘rsatuviga yoki fagat guvohlarning so‘zlariga asoslanib hukm
chiqarib bo‘lmaydi, barcha dalillar birgalikda tahlil qilinishi, bir-birini tasdiqlashi lozim. Aks
holda, ishning holatlari to‘liq isbotlandi deb hisoblanmaydi.

Mamlakatimizda jinoyat-protsessual munosabatlarda qonun ustuvorligini ta’'minlash
hamda tergov va protsessual harakatlarni o‘tkazishda shaxs huquq va erkinliklarini cheklash
yoki buzish amaliyotiga barham berish[14] borasida keng qamrovli islohotlar amalga
oshirilmoqda.

Jinoyat-protsessida tergovga qadar tekshiruv materiallari, guvoh, jabrlanuvchi, gumon
qilinuvchi, ayblanuvchi va boshqa ishtirokchilarning ko‘rsatmalari, ekspertiza xulosalari,
surishtiruv, tergov harakatlari natijalarini rasmiylashtirish natijasida shakllangan
bayonnomalar ish yuzasidan olingan audio, video va fotomateriallar hamda boshqa ish uchun
muhim dalillar isbot qilishning vositalari hisoblanadi.

Isbotlash majburiyati surishtiruv va dastlabki tergov bosqichida - surishtiruvchi,
tergovchi va prokurorga, sud bosqichida esa - sud organlari zimmasiga yuklatiladi.
Ayblanuvchi o'z aybsizligini isbotlashga majbur emasligi O‘“zbekiston Respublikasi
Konstitutsiyasida hamda jinoyat protsessual qonunchiligimizda o‘z aksini topgan.

Isbot qilish fagat qonunga muvofiq yo‘llar bilan yig‘ilgan, ishonchli, haqiqatga
to‘g'ri keladigan dalillar orqali amalga oshirilishi kerak. Qonunga zid ravishda olingan dalillar
magqbul dalil hisoblanmaydi.

Isbot qilish - jinoyat protsessining asosiy negizi bo‘lib, surishtiruv va dastlabki tergov
bosqichida hamda adolatli sudlovni ta’'minlashda hal qiluvchi ahamiyatga ega. Bu jarayonda
fagatgina ishonchli va qonuniy dalillar asosida qaror qabul gilinadi.

Jinoyat protsessida isbot qilish o'z ichiga dalillarni to‘plash, tekshirish va baholash
bosgqichlarini gamrab oladi.

Jinoyat protsessida dalillarni to‘plash isbot qilish jarayonining boshlang‘ich va muhim
bosqichlaridan biri hisoblanadi.

Dalillarni to‘plash - jinoyat ishi yuzasidan ahamiyatga ega ma’lumotlarni (faktlarni)
qgonuniy yo‘llar orqali olish, qayd etish va rasmiylashtirish faoliyati.

Mazkur faoliyat faqat protsessual huquqqa muvofiq va vakolatli organlar tomonidan
amalga oshiriladi. Dalillar fagat qonuniy tartibda olingan bo‘lsa, ular ishda qonuniy isbot
vositasi sifatida tan olinadi (JPK 87-modda). Agar dalil qonun buzilgan holda olingan bo‘lsa
(masalan, sud ruxsatisiz tintuv o‘tkazilsa), u haqiqiy dalil hisoblanmaydi va sud tomonidan rad
etiladi (JPK 951-modda). Dalillarni to‘plashdan maqsad jinoyat sodir etilgan yoki
etilmaganligini, kim tomonidan, qanday holatlarda sodir etilganini isbotlash yoki rad etish
uchun asos yaratishdir.

Dalillarni tekshirish isbot qilish jarayonidagi navbatdagi bosqich bo‘lib, dalillar faqat
to‘planishi bilan cheklanmaydi, balki ular haqiqiyligi, ishonchliligi va muhimligi nuqtai
nazaridan tekshiriladi.

Dalillarni tekshirish - surishtiruvchi, tergovchi, prokuror yoki sud tomonidan
to‘plangan dalillarning haqiqatga mos Kkelishi, ishonchliligi va boshqa dalillar bilan
mutanosibligini aniqlash jarayoni.

Dalillar ularning manbasini baholash, oldingi dalillar bilan solishtirish, qayta
tergov harakatlarini o‘tkazish, dalilning qonuniyligi va olingan usulini o‘rganish orqali
tekshiriladi.

Surishtiruvchi, tergovchi, prokuror, sud ishda mavjud bo‘lgan har qanday dalilni to‘liq,
xolisona va har tomonlama tekshirishi shart.

Dalillarni baholash ham jinoyat protsessining muhim bosqichlaridan biridir. Bu jarayon
sud va tergov organlari tomonidan dalillarni to‘plash va tekshirishdan keyin amalga oshiriladi
va qaror qabul qilish uchun asos bo‘ladi.

Dalillarni baholash - dalillarning ish uchun ahamiyati, haqiqiyligi, ishonchliligi va
boshqa dalillar bilan bog‘ligligini tanqidiy ravishda tahlil qilish jarayoni.

Natija. O‘zbekiston Respublikasi Jinoyat-protsessual kodeksining 95-moddasiga ko‘ra
“Surishtiruvchi, tergovchi, prokuror va sud ishdagi barcha holatlarni sinchkovlik bilan, to‘la, har
tomonlama va xolisona ko'rib chiqishga asoslangan holda qonunga va huquqiy ongga amal qilib
ozlarining ichki ishonchlari bo'yicha dalillarga baho beradilar. Har bir dalil ishga aloqadorligi,
magqbulligi va ishonchliligi nuqtai nazaridan baholanishi lozim.

Dalillar jinoyat ishi uchun ahamiyatli bo‘lgan mavjud holatlar haqidagi xulosalarni
tasdiqlovchi, rad etuvchi yoki shubha ostiga oluvchi faktlar yoki narsalar to‘g'risidagi
ma’lumotlarni aks ettirgan taqdirdagina ishga aloqador deb e’tirof etiladi.

Tekshiruv natijasida haqiqatga muvofiq ekanligi aniqlangan dalillar ishonchli deb
hisoblanadi.

Isbotlanishi kerak bo‘lgan barcha va har bir holatning haqiqiyligini so‘zsiz tasdiqlovchi
ishga oid barcha ishonchli dalillar to'plangan bo'lsa, ularning jami ishni hal qilish uchun etarli
deb hisoblanadi” [15].

Jinoyat ishi bo‘yicha hukm yoki garor chiqarish fagat to‘liq, qonuniy va ishonchli
dalillar asosida amalga oshiriladi.

Xorijiy mamlakatlar jinoyat-protsessual qonunchiligidagi isbot qilishga oid qoidalar
tahlil gilinganda quyidagilarni kuzatish mumkin:

isbot qilish bu - ishning qonuniy, asosli va adolatli hal etish hamda ish uchun
ahamiyatga ega bo‘lgan holatlarni aniqlash magqgsadida dalillarni aniqlash, to‘plash va
baholashdan iborat (Armaniston, 124-m.) [16];

isbot qilish bu - ishning qonuniy, asosli va adolatli hal etishda zarur bo‘lgan holatlarni
aniqlash uchun dalillarni to‘plash, tadqiq qilish, baholash va foydalanish (Turkmaniston, 132-
m.) [17];

isbot qilish bu - ishni qonuniy, asosli va adolatli hal etish uchun ahamiyatli bo‘lgan
holatlarni aniqlash maqgsadida dalillarni to‘plash, tadqiq qilish va baholashdan iboratdir
(Qirg‘iziston, 92-m.) [18];

isbot qilish bu - ishni qonuniy, asosli va adolatli hal etish magsadida zarur bo‘lgan
holatlarni aniglash uchun dalillarni to‘plash, tadqiq qilish, baholash va foydalanishdan iborat
(Qozog‘iston, 121-m.) [19];

isbot qilish bu - jinoyat sudlov ishlarini yuritishda ish uchun ahamiyatli holatlarni
aniqlash uchun dalillarni to‘plash, taqdim etish, tasdiqlash va ulardan foydalanishdan iborat
(Moldova 99-m.) [20];

isbot qilish bu - jinoyat ishi uchun ahamiyatga ega bo‘lgan holatlarni aniqlash
magqsadida dalillarni to‘plash, tekshirish va baholashdan iborat (Ukraina 91-m., Belarus, 102-m.,
Rossiya, 85-m., Ozarbayjon, 138-m.) [21].

Tojikiston (X bob) va Estoniya (Il bob) [22] davlatlari JPKlarida isbot qilish alohida bob
doirasida tartibga solingan bo‘lsada, uning tushunchasi va bosqichlari belgilanmagan.

Xitoy Xalq Respublikasi JPKda isbot qilishning tushunchasi va bosqichlari
belgilanmagan, biroq dalillar deb nomlangan V bobning 48-63-moddalarida isbot qilish
xususiyatlari qayd etilganligini kuzatish mumkin[23].

Germaniya Federatsiyasi JPKda isbot gilish va uning umumiy shartlariga oid protsessual
goidalar mavjud, jumladan 274-moddasida bayonnomaning isbotlash kuchi, 289-moddasi va
275a-moddasining 3-bandida dalillarning tekshirilishi, 359-moddasida dalil va dalillar
majmuining maqgbul emas deb topilishiga doir protsessual shartlar belgilangan[24].

Shveysariya JPKning “Shveysariyada jinoyat ishlarini yuritish” deb nomlangan 2-bobida
isbot qilish tergov harakatlari bilan birlashtirilgan holda (6-paragraf. Tergov harakatlari va
isbotlash) tartibga solingan[25].

Yaponiya Jinoyat-protsessual qonunida ham isbot qilish bilan bog‘liq protsessual
qoidalar gonunning turli bo‘lim va boblarida joylashtirilgan[26].

Ushbu o‘rganishlarning dalolat berishicha, isbot qilish tushunchasining xorijiy
mamlakatlar jinoyat-protsessual qonunchiligidagi talginida qator farqlar borligi ko‘zga
tashlanadi.

Xususan, Ukraina, Belarus, Rossiya davlatlarining JPKlarida isbot qilishning bosqichlari
bizning amaldagi JPKda belgilangani singari ko‘rsatib o‘tilgan bo‘lsa, Tojikiston va Estoniyada
isbot qilishning tarkibidagi bosqichlari nimalar ekanligi belgilanmagan.

Turkmaniston, Qirg‘iziston va Qozog'iston davlatlari JPKlarida dalillarning tadqiq
etilishi isbot qilishning mustaqil bosqichi sifatida belgilab qo‘yilgan. Dalillarni “tadqiq qilish” va
“tekshirish” tushunchalarining xorijiy davlatlar JPKdagi o‘rni va roli bir xil mazmun kasb etadi.

Qayd etish joizki, Turkmaniston, Moldova va Qozog'iston ]JPKlarida “dalillardan
foydalanish” hamda Armaniston JPKda “dalillarni aniglash” isbot qilishning alohida bosqichi
sifatida belgilanganligi e’tiborlidir.

Isbot gilishning magsadi jinoyat-protsessual qonunda belgilanmagan bo‘lsa-da, uni odil
sudlovning vazifasi, prinsiplari, jinoyat ishida isbotlanishi lozim bo‘lgan holatlardan kelib
chiqib belgilash mumkin. Shunga ko‘ra, jinoyat-protsessida isbotlashning maqgsadi bu jinoyat
ishining haqiqiy holatlarni, ya’'ni isbotlashni talab etadigan holatlar doirasida obyektiv
haqiqatni ishonarli tarzda aniglashdir.

Obyektiv haqiqat - ilmiy tushuncha bo‘lib, jinoyat protsessi fanida ishning haqiqiy
holatlarini isbotlash jarayonida aniqlanishi zarur bo‘lgan holatlarning ishonarli ekanligini
tavsiflaydi[28].

Ba’zi adabiyotlarda “isbotlash faoliyati” va “isbotlash” tushunchalari aynan bir xil deb
qaraladi. Biroq sud-tergov amaliyotida ularni ajratib turadigan bir qator belgilar mavjud:

birinchidan, isbotlash jarayoni inson faoliyatining, shu jumladan isbotlash faoliyatining
bir ko‘rinishi hisoblanib, dalillarni to‘plash, tekshirish va baholash borasidagi qonunda tartibga
solinadi, hamda ish yurituvining barcha bosqichlarida ularning vazifalariga va ularni amalga
oshirish tartibiga mos keladigan protsessual shaklga ega bo‘ladi;

ikkinchidan, isbotlashni amalga oshirish uchun jinoyat-protsessual faoliyatda dalillarni
to‘plash, tekshirish va baholash vakolatiga ega bo‘lgan qonunda belgilangan shaxslar faol
bo‘ladi. Vaholanki, isbot qilishda, xususan dalillarni to‘plashda jinoyat protsessining barcha
ishtirokchilari gatnashadilar (JPK 86-m. 2-q.);

uchinchidan, isbotlash jarayoni natijasida dalillar vujudga keladi, jumladan isbotlashda
dastlab ish holatlarini tasdiglaydigan yoki rad etadigan ma’lumotlar, faktlar yoki vajlar
aniqlanadi, ular protsessual tartibda to‘planib, tekshirilib va baholanib, vakolatli subyekt
tomonidan protsessual shaklda rasmiylashtirilganidan keyin dalillarga aylanadi.

Xulosa. Muxtasar qilib aytganda, jinoyat protsessida isbot qilish - bu dalillar
yordamida haqiqatni aniqlashga qaratilgan faoliyatdir. Bu faoliyat natijasida ish uchun
muhim bo‘lgan holatlar ishonchli tarzda tasdiqlanib, gumon qilinuvchining aybdorligi yoki
aybsizligi haqida xulosa qilinadi. Isbot qilish tushunchasini to‘gri anglash surishtiruvchi,
tergovchi va sudyalarga dalillar bilan ishlash jarayonida to‘g‘ri yo‘l tutish, qonuniylik va adolat
tamoyillariga rioya etish imkonini beradi. Shu bois, isbot qilish tushunchasi va uning
elementlarini puxta o‘zlashtirish jinoyat-protsessual huquqining asosiy talablari sirasiga kiradi.

Ne 12 (5) - 2025

AKTYAJIbHBIE ITPOBJIEMbI COLJUAJIBHO-
'YMAHUTAPHBIX HAYK

ACTUAL PROBLEMS OF HUMANITIES AND SOCIAL SCIENCES

“Ijtimoiy-gumanitar fanlarning dolzarb Tahririyat manzili:

muammolari” elektron jurnali 2020-yil 100070. Toshkent shahri, Yakkasaroy
6-avgust kuni 1368-sonli guvohnoma bilan tumani, Kichik Beshyog‘och ko‘chasi,
davlat ro’yxatiga olingan. 70/10-uy. Elektron manzil:

Muassis: “SCIENCEPROBLEMS TEAM” scienceproblems.uz@gmail.com

mas’uliyati cheklangan jamiyati Bog‘lanish uchun telefon:

(99) 602-09-84 (telegram).

